
ТАҚРИЗИ МУАССИСАИ ПЕШБАР
Муассисаи давлатии таълимии «Донишкадаи давлатии фарҳанг ва санъати 
Тоҷикистон ба номи Мирзо Турсунзода» ба диссертатсияи Зоириён Бахтиёр 
Шодибег дар мавзуи «Масъалаҳои байналхалқй дар публитсистикаи 
Абулқосим Лоҳутӣ» барои дарёфти дараҷаи илмии номзади илми 
филология аз рӯйи ихтисоси 10.01.10 - Рӯзноманигорй

Мутобиқати муҳтавои диссертатсия ба ихтисос ё соҳаи илми эълон- 
шуда. Диссертатсияи номзадии Зоириён Бахтиёр Шодибег таҳқиқоти 
илмии анҷомёфта ба ҳисоб рафта, ба таҳқиқи масъалаҳои байналхалқӣ 
дар публитсистикаи Абулқосим Лоҳутӣ бахшида шудааст. Муҳтавои он 
барои дарёфти дараҷаи илмии номзади илми филология бо шиносномаи 
ихтисоси илмии 10.01.10 - Рӯзноманигорӣ пурра мувофиқат менамояд.

Саҳми илмии довталаб дар ҳалли масъалаи илмй ё коркарди пробле- 
маи илмй бо арзёбии аҳаммияти он. Дар замони пурталотуми имрӯза во- 
баста ба ҷаҳонишавй таҳқиқоти инъикоси масъалаҳои байналхалқӣ дар 
ВАО ва осори публитсистони алоҳида барои ҳамагуна ҷомеа аҳаммияти 
муҳимро доро мебошад. Зеро дар ин самт эҷодкороне, ки дар ин мавзуъ 
мавод таҳия намудаанд мехоҳанд, чашми мардумро ба рӯйдодҳои муҳим- 
ми ҷаҳонӣ кушода, онҳоро аз равандҳои хатарноки замон огоҳ намоянд. 
Дар ин бобат осори адиб ва публитсисти инқилобӣ Абулқосим Лоҳутӣ 
нисбат ба дигар публитсистон қавитар ва нишонрастар мебошад. Фар- 
қияти эҷоди ӯ дар ин мавзуъ аз дигар адибону публитсистон дар он аст, ки 
Абулқосим Лоҳутй дар роҳи саодати табақаи мазлуми ҷомеа ҳам бо қалам 
ва ҳам бо силоҳ мубориза бурдааст. Бо ҳамин сабаб оҳанги иҷтимоии осо- 
ри публитсистии ӯ қавитар ва нишонрастар гардидааст. Аз ин ҷиҳат таҳ- 
қиқи инъикоси масъалаҳои байналхалқӣ дар публитсистикаи Абулқосим 
Лохутй аз мавзуъҳои пажуҳишӣ ба шумор рафта, дар ин самт рисолаи 

номзадии Зоириён Бахтиёр Шодибег нақш, мақом ва ҷойгоҳи адиби пуб- 
литсистро дар журналистика муайян карда метавонад.

Диссертант Зоириён Б.Ш. дар коркади мавзуъ, дараҷа ва робитаи 
таҳқиқот бо барномаҳо ва мавзуъҳои илмӣ, мақсади таҳқиқот, вазифа, 
объект, фарзия, марҳила, асосҳои назариявию методологӣ ва навгонии 
илмӣ саҳми шахсии худро гузоштааст. Масъалаҳои асосии таҳқиқ тарҳ- 
резй гардида, ҷустуҷӯ ва натиҷагириҳои илмии унвонҷӯ дар диссертатсия, 
мақолаҳои илмӣ, маърӯза дар конференсияҳои ҷумҳуриявй ва донишгоҳӣ 
инъикос ёфтаанд. Натиҷаҳои таҳқиқ эътимодбахш буда, аз тарафи муал- 
лиф бевосита дар марҳилаҳои гуногун коркард, тасвиб ва баррасӣ шуда- 
анд.

Муҳиммияти рисолаи диссертатсионии Зоириён Бахтиёр Шодибег 
дар мавзуи «Масъалаҳои байналхалқӣ дар публитсистикаи Абулқосим 
Лоҳутй» дар он зоҳир мешавад, ки Абулқосим Лоҳутӣ дар осори публит- 
систии худ ҳадафҳои нопоку ғаразноки давлатҳои Аврупо ва Америкаро 
нисбат ба мамлакатҳои ақибмонда ошкор намуда, ҳадафҳои геополити- 
кии кишварҳои сармоядориро сабабгори бадбахтии онҳо, махсусан Маш- 
риқзамин арзёбӣ мекунад. Аз ҳамин ҷост, ки ӯ иттиҳоди тамоми давлат- 
ҳои ақимондаи Шарқро ба муқобили истисморгарон муҳим мешуморад. 
Асарҳои дар ин самт таълифнамудаи Лоҳутӣ то ҳанӯз аҳаммияти худро 
гум накардаанд ва фарзияву пешниҳодҳои ӯ дар ин замина ҳоло ҳам ар- 
зишманд мебошанд, аз ин рӯ таҳқиқи мавзуи масъалаҳои байналхалқӣ дар 
осори публитсистии Абулқосим Лоҳутӣ, махсусан дар замони муосири ҷа- 
ҳонишавӣ, бисёр муҳим мебошад.

Қобили тазаккур аст, ки диссертант дар мақола ва конференсияҳои 
илмию амалии ҷумхуриявй пешниҳодҳои худро ҷиҳати омӯзиш ва тақвият 
бахшидани ин самти то имрӯз таҳқиқнашуда дар илми публитсистикаи ва- 
танӣ ироа намудааст. Қобили тазаккур аст, ки диссертант дар ҳалли як 
зумра масъалаҳои назариявӣ марбут ба мавзуи баррасишаванда 
муваффақ шуда, андешаҳои илмиро коркард намудааст ва онҳо барои 
рушди илми журналистикаи ва- танӣ метавонанд саҳми назаррас 
гузоранд.

Натиҷаҳои мушаххаси илмӣ (бо нишон додани навгонӣ, аҳаммияти 
илмӣ ва амалии онҳо), ки барои он ба довталаб додани дараҷаи илмии 
дархостшаванда мумкин аст. Диссертант навгонии таҳқиқро бо он асос- 
нок намудааст, ки бори нахуст инъикоси масъалаҳои байналхалқӣ дар 
публитсистикаи Абулқосим Лоҳутй ҳамчун адибу публитсисти воқеани- 
гор пажӯҳиш мегардад. Муайян намудани махсусиятҳои осори адиб дар 

доираи масъалаҳои публитсистикашиносии тоҷик икдоми нав ба ҳисоб 
меравад. Пажуҳиши мазкурро ҳамчун мавод метавон барои фанни асос- 
ҳои фаъолияти эҷодии журналист, назарияи публитсистика ва курсҳои 
махсусу дарсҳои интихобӣ истифода намуд. Рисолаи илмии мазкур, ки дар 
такя ба сарчашмаҳои муътамади илмӣ ва назариявӣ таҳия гардидааст 
мутобиқ ба илми публитсистикаву журналистикаи тоҷик мебошад.

Диссертант баъди пажуҳиши ҳаматарафаи мавзуи интихобгардида 
ва омадан ба хулосаи асосноки илмӣ нуктаҳои илмии ба ҳимоя пешниҳод- 
шавандаи хешро дар 8 банд баён намудааст. Инчунин дар натиҷаи таҳқи- 
қоти илмӣ бо асоснокӣ ва эътимоднокии хулосаҳои илмӣ ба муаллифи 
диссетатсия муяссар гардидааст, ки дар 7 банд тавсияҳои худро бобати 
истифодаи амалии натиҷаҳои пажуҳиш пешниҳод намояд.

Аҳаммияти илмй ва амалии натиҷаҳои диссертатсия аз он иборат аст, 
ки тасаввуротро дар хусуси таъсири осори публитсистии адибон дар мисо- 
ли публитсистикаи Абулқосим Лоҳутй ба мафкураи одамон, дар алоқа- 
мандӣ ба ҳодисаҳои сиёсиву иҷтимоӣ тавсеа мебахшад. Ин таҳқиқ 
муносибат ва мавқеи публитсистро ба масъалаҳои байналхалқӣ мушаххас 
намуда, воридшавӣ ва рушди ин мавзуи муҳимро дар публитсистикаи то- 
ҷик равшан месозад.

Натиҷаҳои таҳқиқотро журналистон, донишҷӯёни факултетҳои фи- 
лологӣ, сиёсатшиносон, мутахассисоне, ки дар соҳаҳои гуногуни ВАО 
фаъолият доранд, метавонанд истифода баранд. Таҳқиқоти мазкур ҳам- 
чунин барои пажуҳишҳои дигар, таълим дар факултаву шуъбаҳои журна- 
листӣ барои курсҳои махсусу дарсҳои интихобӣ мавод дода метавонад. 
Ин таҳқиқ ба рушди илми публитсистика мусоидат намуда, аҳаммияти 
илмӣ ва амалиро молик мебошад.

Диссертатсия аз муқаддима, се боб, шаш фасл, хулоса, пешниҳодот ва 
феҳристи адабиёт иборат мебошад.

Дар муқаддима аҳаммияти мавзуи пажуҳиш, дараҷаи омӯзиши он, 
ҳадаф ва вазифаҳои таҳқиқ, сарчашмаҳо ва навгониҳои таҳқиқ, арзиши 
назариявию амалӣ, асосҳои методологии пажуҳиш ва муҳимтарин 
нуктаҳое, ки барои ҳимоя пешниҳод гардиданд муайян кардашуда, 
заминаҳои асосии мавзуъ дар робита ба манбаъҳои илмй ва адабӣ асоснок 
карда шудаанд.

Боби якуми диссертатсия «Назаре ба рӯзгор ва осори Абулқосим 
Лоҳутӣ» унвон дошта, аз ду фасл иборат мебошад. Фасли аввали боб 
«Нақши замон ба зиндагӣ ва ташаккули шахсияти эҷодии Лоҳутӣ» ном 
гирифта ба ҳаёт ва фаъолияти эҷодии Абулқосим Лоҳутӣ бахшида шуда- 

аст. Диссертант ба хулосае меояд, ки фаъолияти сиёсиву иҷтимоӣ дар фа- 
зои гуногун ба эҷодиёти А. Лоҳутӣ бетаъсир намонда, ӯ аз як сарояндаи 
ашъори соддаи ошиқонаву тасаввуфӣ то ба шоир ва публитсисти интер- 
натсионалист, яке аз асосгузорони назму насри инқилобии Шарқ камол 
ёфт. Дар заминаи муборизаҳои сиёсӣ матбуотро муҳимтарин омили мубо- 
риза бо душманони идеологӣ шинохта дар ҳамаи марҳилаҳои ҳаёташ ҳам 
дар Эрону Туркия ва ҳам дар ҷумҳуриҳои Иттифоқи Шуравӣ, барои рушд 
додани он кӯшиш карда, дар ин ҷода хизматҳои шоёнеро анҷом додааст. 
Лохутй барои ташкилу рушди як қатор рӯзномаву маҷаллаҳо, аз ҷумла 
«Чантаи побараҳна», «Шарқ», «Бесутун» дар Эрон, маҷаллаи «Форс» дар 
Туркия, «Тоҷикистони сурх», «Деҳқони камбағал», «Барои адабиёти сот- 
сиалистӣ» ва як қатор нашрияҳои дигар дар Тоҷикистон саҳми калон гу- 
зоштааст.

Дар фасли дуюми ин боб «Самтҳои асосии фаъолияти эҷодии А. 
Лоҳутӣ» муаллифи рисолаи илмӣ самтҳои асосии фаъолияти эҷодии А. 
Лоҳутиро ба таҳқиқ кашида, дуруст қайд мекунад, ки дар ҳамаи давраҳои 
эҷодии худ шоир, пеш аз ҳама, ба мавзуъҳои иҷтимоӣ рӯ оварда, дар ҳар 
як эҷодаш як воқеа ё мавзуи муҳимми марбут ба ҳаёти халқро бо услуби 
бадеиву публитсистӣ тахдилу баррасӣ кардааст. Оҳанги иҷтимой дар 
тамоми осори боқимондаи ӯ бо ҳиссиёти баланди ватандӯстӣ, мубориза- 
ҳои синфӣ ва муҳимтар аз ҳама садоқат ба ҳадафи доимӣ - пуштибонӣ аз 
халқи мазлум маълум шуда меистад.

Боби дуввуми диссертатсия «Махсусияти ғоявӣ ва таносуби мавзуъ- 
ҳои байналхалқй дар публитсистикаи А. Лоҳутӣ» низ аз ду фасл иборат 
буда, дар он ба тахдилу баррасии мавзуъҳои байналхалқӣ дар осори 
публитсистии адиб ва мавқеъгирии ӯ дар муҳимтарин воқеаҳои замон бах- 
шида шудааст.

Фасли аввали ин боб «Таснифоти мавзуии масъалаҳои байнал- 
халқй» класификатсияи мавзуии инъикоси масъалаҳои байналхалқӣ дар 
осори публитсистии адибро фаро гирифтааст. Муаллифи диссертатсия 
мавзуъҳои байналхалқии публитсистикаи Абулқосим Лоҳутиро ба 4 қисм:

- Масъалаи Шарқ;
- Аврупо ва сиёсати мустамликавии Англия;
- Сари қудрат омадани фашизм дар Аврупо;
- Америка ва сиёсати геополитикии он тақсим карда, ба хулосаи 

дуруст меояд, ки дар ин доира асарҳои ба мавзуи Шарқ бахшидаи Лоҳутӣ 
бартарият доранд. Дар аввалин шеърҳои эҷодкардаи ӯ васфи хубиву 
зиштиҳои Шарқ, проблемаву муаммои он ба назар ҷилвагар мешаванд.

Дар ин доира адиб, пеш аз ҳама, муносибатҳои сиёсиву иқтисодии мамла- 
катҳои муқтадири сармоядории ғарбиро бо давлатҳои Шарқ ифода меку- 
над. Лоҳутӣ ба ин масъалаи муҳимми сиёсати байналхалқӣ дахолат 
карда, пеш аз ҳама, аҳли Шарқро ба иттиҳод ва ҳифзи марзҳову сар- 
ватҳои табиияшон даъват менамояд ва онҳоро ба мубориза зидди ис- 
тилогарони хориҷӣ мехонад.

Ҳарчанд дар ҳама асарҳои ба сиёсати геополитикии Америка бахши- 
даи худ Лоҳутӣ онро ҳамчун як кишвари аз нигоҳи иқтисодӣ ва низомй 
пешрафта эътироф кунад ҳам, вале ба сиёсати ҷаҳонгирии он зид мебаро- 
яд. Сиёсати мустамликавии Америкаро идомаи сиёсати мустамликавии 
Англия ва дигар кишварҳои империалистии аврупоӣ дар ҷаҳон дониста, 
ба сари қудрат омадани фашизмро дар Германия маҳкум намуда, ин ҳама- 
ро ба зарари кишварҳои дигар ва хусусияти зиддибашарӣ доштанашро 
таъкид мекунад.

Дар фасли дуюми боби дуюм, ки «Муносибат ва мавқеи адиб ба 
авзои сиёсии замон» унвон дорад, диссертант ба шарҳи масъалаҳои 
байналхалқӣ аз нуқтаи назари Лоҳутиро мавриди пажуҳиш қарор дода, 
мавқеъ ва муносибати ӯро ба воқеаву рӯйдодҳои муҳими сиёсии замон, аз 
қабили ҳуҷуми империалистони хориҷӣ ба давлатҳои ақибмондаи Маш- 
риқ, Ҷанги Якуми Ҷаҳон, Инқилоби Октябр дар Россия, рақобати систе- 
маҳои сотсиализм ва капитализм, Ҷанги Бузурги Ватанй, муборизаҳои 
геополитикии ИҶШС ва ИМА муайян намудааст.

Боби сеюми диссертатсия «Имконоти жанрҳои публитсистӣ дар 
инъикоси масъалаҳои байналхалқӣ» низ аз ду фасл иборат аст, ки дар он 
масъалаи имконоти истифодаи жанрҳои публитсистӣ дар баррасии проб- 
лемаҳои байналмилалӣ мавриди таҳқиқот қарор гирифтааст. Диссертант 
ба хулоса омадаст, ки миёни асарҳои дар матбуот нашргардидаи Лоҳутй 
жанрҳои се гурӯҳи журналистикаро вохӯрдан мумкин аст. Аммо, аз саба- 
би он ки дар баррасии масъалаҳои байналхалқӣ худи адиб бештар жанр- 
ҳои таҳлилиро кор фармудааст, фасли аввали ин бобро «Шарҳу тавзеҳ ва 
тахдилу баррасии минтақаву ҷаҳон дар қолаби жанрҳои тахдилӣ» номгу- 
зорӣ намуда маводи дар қолаби ҳамин гурӯҳи жанрҳо тахдяшударо 
мавриди таҳқиқ қарор додаст. Дар ин фасли рисолаи диссертатсионӣ 
муайян карда шудааст, ки Лохутй дар шарҳи масъалаҳои байналхалқй 
имконоти жанрҳои мақола, нигориш ва мактубро мувофиқ дониста, дар 
қолаби ин жанрҳо як қатор навиштаҳои ҷолибе офаридааст.

Дар публитсистикаи Лохутӣ ҳамаи навъҳои мақола сармақола, мақо- 
лаҳои директивй, мақолаҳои тарғиботй ва мақолаҳои мубоҳисавй исти- 

фода шудааст, аммо дар баррасии мавзуъҳои байналмилалӣ публитсист 
имконоти мақолаҳои проблемавӣ ва назариявиро бештар истифода бур- 
даст. Дар шарҳи масъалаҳои байналхалқӣ А. Лоҳутӣ дар баробари жанри 
мақола аз жанри нигориш истифода намудаст. Нигоришҳо аз қабили 
«Қувваи ҳаётбахш», «Маданият ва миллатҳо дар Иттифоқи Советй», «Ба 
пешвози бистсолагии Октябр», «Адабиёти тоҷик» ва ғайра дар қолаби 
жанрҳои тахдилии публитсистика пешниҳод шудаанд. Бештари нигориш- 
ҳои Лохутӣ дар асл дар шакли нутқу баромадҳо аз ҷониби ӯ дар ҷаласаҳои 
умумииттифоқию байналхалқӣ баён гардидаанд, вале баъдан бо андак 
коркард аз ҷониби муаллиф ва шояд баъзан бо ҳиммати ходимони матбу- 
от дар саҳифаҳои рӯзномаву маҷаллаҳо нашр шудаанд.

Дар фасли дуюми боби сеюм, ки «Руҷуъҳои публитсистӣ дар назми 
иҷтимоии адиб» ном гирифтаст, ашъори ба масъалаҳои байналхалқй 
бахшидаи А. Лоҳутй аз нигоҳи шакли пешниҳод ва хунари нигорандагй 
ба таҳқиқ кашида шудаанд. Муаллифи диссертатсия баъди таҳқиқи 
ҳаматарафаи осори публитсистии А. Лоҳутӣ ба хулоса омада таъкид 
мекунад, ки аксари ашъори Лоҳутй шаклан дар қолаби жанрҳои адабй 
эҷод шуда бошанд ҳам, мазмунан онҳо бозкунандаи муҳимтарин мавзуъ- 
ҳои замони адиб мебошанд ва характери даъватӣ, сафарбарнамоӣ, тарғи- 
ботиву ташвиқотиро доранд, ки бо ин хусусият ҷавҳари публитсистиро 
соҳиб шудаанд. Пажуҳиши назми иҷтимоии адиб маълум мекунад, ки ӯ 
давра ба давра бо ворид кардани масъалаҳои иҷтимоӣ дар назми тоҷик 
барои дигар кардани мундариҷаи шеъри муосири мо хизмати шоиста 
карда, бо ин роҳ чашми мардумро ба воқеияти байналмилалии замони нав 
кушодаст, ки ин ҷанбаи байналхалқии назми Лоҳутӣ аз муҳимтарин хусу- 
сияти публитсистикаи ӯ ба шумор меравад.

Хулосаи диссертатсия дар 10 банд ҷамъбаст гардида, натиҷагириҳои 
муаллифи диссертатсияро дарбар гирифтаанд. Таҳқиқоти мазкур арзиши 
хуби илмӣ дошта, ҷавобгӯ ба талаботи муқараргардида мебошад.

Эродҳо ба диссертатсия. Дар рисолаи диссертатсионӣ баробари 
комёбиҳои илмию таҳқиқотӣ баъзе камбудиҳо ба мушоҳида мерасанд, ки 
бартараф кардани онҳо ба манфиати кор хоҳад шуд:

1. Ба андешаи мо агар дар номи рисолаи диссертатсионӣ, ки 
«Масъалаҳои байналхалқй дар публитсистикаи Абулқосим Лохутӣ» 
унвонгузорй шудаст, дар аввал калимаи инъикосро ҳамроҳ намуда 
«Инъикоси масъалаҳои байналхалқй дар публитсистикаи Абулқосим 
Лохутӣ» номида мешуд боз ҳам, мавзуи интихобшудаи таҳқиқоти 
диссертатсионӣ мушаххастар мегардид.

2. Дар фасли якуми боби сеюми диссертатсия, ки «Шарҳу тавзеҳ ва 
таҳлилу баррасии минтақаву ҷаҳон дар қолаби жанрҳои таҳлилӣ» 
номгузорӣ шудааст, танҳо жанрҳои таҳлилӣ ба пажуҳиш кашида 
шудаанд. Хуб мешуд, ки як боби алоҳида шояд боби сеюм, ки «Имконоти 
жанрҳои публитсистӣ дар инъикоси масъалаҳои байналхалқӣ» унвонӣ 
шудааст, бо номи «Инъикоси масъалаҳои байналхалқӣ бо жанрҳои 
журналистика дар публитсистикаи Абулқосим Лоҳутӣ» иваз карда шуда, 
бо ду фасли мувофиқ ба гурӯхҳои жанрй бахшида мешуданд, рисолаи 
диссертатсионӣ боз ҳам ба мавзуи интихобшуда мувофиқтар мегашт.

3. Фасли дуюми боби сеюм «Руҷуъҳои публитсистӣ дар назми 
иҷтимоии адиб» аз рӯи мазмун ба боби дуюм «Махсусияти ғоявӣ ва 
таносуби мавзуъҳои байналхалқӣ дар публитсистикаи А. Лоҳутй» наздик 
буда, беҳтар мебуд, ки он ба ин боб гузаронида мешуд.

4. Дар таҳияи диссертатсия дар баробари услуби илмӣ услуби 
журналистӣ низ истифода бурда шудааст, ки он хоси таҳқиқоти илмӣ нест.

5. Дар рисолаи диссертатсионй хатоҳои услубӣ, грамматикӣ ва 
техникӣ ба мушоҳида мерасанд, ки ислоҳи он ба манфиати кор хоҳад шуд.

Камбудиҳои номбаршуда ислоҳпазир буда, онҳо ба ҳеҷ ваҷҳ арзиши 
илмии рисолаи диссертатсиониро кам намекунанд.

Мутобиқати тахассуси илмии довталаб ба дараҷаи илмӣ. 
Диссертатсияи Зоириён Бахтиёр Шодибег дар мавзуи «Масъалаҳои 
байналхалқй дар публитсистикаи Абулқосим Лохутӣ» ба талаботи 
бандҳои 31, 33, 34 ва 35 Тартиби додани дараҷаҳои илмй, ки бо Қарори 
Ҳукумати Ҷумҳурии Тоҷикистон аз 30 июни соли 2021, таҳти №267 тасдиқ 
шудааст, мутобиқат менамояд ва муаллифи он сазовори дарёфти дараҷаи 
илмии номзади илми филология аз рӯйи ихтисоси 10.01.10 - 
Рӯзноманигорӣ мебошад.

Диссертатсия аз тарафи муаллиф мустақилона навишта шуда, дорои 
мазмуну мантиқи ягонаи дохилӣ аст. Сатҳи навгонии илмии диссертат- 
сионӣ, нуктаҳои илмӣ ва пешниҳоду тавсияҳои амалие, ки ба ҳимоя 
пешниҳод шудаанд, саҳми шахсии муаллифро тасдиқ менамоянд. 
Инчунин, тарзи навишт, масъалагузорӣ, ҳалли онҳо ва услуби таҳқиқи 
илмӣ аз саҳми шахсии муаллифи диссертатсия дарак медиҳад.

Автореферати диссертатсия, гузоришҳои илмӣ ва мақолаҳои инти- 
шоркардаи Зоириён Бахтиёр Шодибег муҳтавои асосии диссертатсияро 
инъикос менамоянд.

Тақризи муассисаи пешбар дар асоси муқаррароти мавҷуда, махсусан 
бандҳои 76, 77, 79 ва 81-и Тартиби додани дараҷаҳои илмӣ, ки бо Қарори 

Ҳукумати Ҷумҳурии Тоҷикистон аз 30 июни соли 2021, таҳти №267 тасдиқ 
шудааст, таҳия ва пешниҳод гардидааст.

Тақриз аз ҷониби Муъминҷонов Зулфиддин - доктори илмҳои фило- 
логия, профессори кафедраи журналистикаи телевизион ва радиошуна- 
вонии МДТ «Донишкадаи давлатии фарҳанг ва санъати Тоҷикистон ба 
номи Мирзо Турсунзода» омода шуда, дар маҷлиси кафедраи мазкур му- 
ҳокима ва ҷонибдорӣ шудааст.

Дар ҷаласаи кафедра иштирок доштанд: 7 нафар. Натиҷаи овоздиҳӣ: 
«тарафдор» - 7 нафар, «зид» - нест, «бетараф» - нест. Суратҷаласаи кафед- 
ра таҳти №1 аз 9 ноябри соли 2023.

РАИСИ ҶАЛАСА:
номзади илмҳои филология, дотсент, 
мудири кафедраи журналистикаи 
телевизион ва радиошунавонии МДТ 
«ДДФСТ ба номи М. Турсунзода»

ЭКСПЕРТ:
доктори илмҳои филология, профессори 
кафедраи журналистикаи телевизион ва 
радиошунавонии МДТ «ДДФСТ ба номи 
М. Турсунзода»

Галимова М.

Муъминҷонов 3.

Котиби илмии ҷаласа:
омӯзгори калони кафедраи 
журналистикаи телевизион ва 
радиошунавонии МДТ «ДДФСТ 
ба номи М. Турсунзода»

Имзоҳои Галимова М., Муъминҷонов 3.,
Мусоев М.- ро тасдиқ мекунам:
Сардори раёсати кадрҳо ва корҳои махсуси
МДТ «ДДФСТ ба номи М. Турсунзода»

10 ноябри соли 2023
Суроғаи муассисаи пешбар:
734032, Ҷумҳурии Тоҷикистон, ш. Душанбе, 
хиёбони Борбад 73а. Тел.: (+992 37) 231- 45- 45
Сомонаи расмй: www.ddst.tj
E-mail: tajartins@yandex.com.

Мусоев М.

Ҳамидова 3. Ҳ.

